ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԱՊՐԻԼԻ 2-Ի № 473-Ա ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (այսուհետ՝ Նախագիծ)

1. Անհրաժեշտությունը, ընթացիկ իրավիճակը և խնդիրները.

«Հայկական ատոմային էլեկտրակայան» ՓԲԸ-ի (այսուհետ՝ ՀԱԷԿ) շահագործման համար անհրաժեշտ որոշակի սարքավորումներն իրենց բնույթով եզակի են, մշակված են միայն ՀԱԷԿ-ի և այն բնակլիմայական պայմանների համար, որտեղ այդ սարքավորումները շահագործվում են: Սարքավորումների գծագրերը և նախագծերը պատկանում են կոնկրետ արտադրողների բացառապես հեղինակային իրավունքով: 
ՀԱԷԿ-ի գործունեության համար վերը նշված սարքերի և սարքավորումների ձեռք բերումը և փոխարինումը այլ արտադրողների կողմից արտադրված համարժեք սարքավորումներով առաջացնում է շեղում ՀԱԷԿ-ի նախագծից, ինչի հետևանքով անհրաժեշտություն է առաջանում նախագծում կատարել համապատասխան փոփոխություններ և այդ փոփոխությունները համաձայնեցնել ՀՀ միջուկային անվտանգության կարգավորման կոմիտեի հետ, ինչն իր հերթին առաջացնում է ինչպես ֆինանսական, այնպես էլ ժամանակային խնդիրներ:
ՀԱԷԿ-ի անվտանգ շահագործումը կանոնակարգող պարտադիր փաստաթղթերից է НП-001-97 փաստաթուղթը, որը սահմանում է անվտանգության ապահովմանն ուղղված նպատակները, կողմնորոշիչները և անվտանգության հիմնական չափորոշիչները, մասնավորապես՝ անվտանգության վրա ազդող տարրերի անվտանգության 1-ից 4-րդ դասերը։ Ելնելով նախագծից կամ սարքավորման անձնագրային տվյալներից անհրաժեշտ է լինում ձեռք բերել կոնկրետ արտադրող ընկերության կոնկրետ տեսակի սարքավորում կամ պահեստամաս, սակայն «Գնումների մասին» օրենքի 13-րդ հոդվածի 5-րդ մասի համաձայն՝ գնման առարկայի հատկանիշները չպետք է պահանջ կամ հղում պարունակեն որևէ առևտրային նշանի, ֆիրմային անվանմանը, արտոնագրին, էսքիզին կամ մոդելին, ծագման երկրին կամ կոնկրետ աղբյուրին կամ արտադրողին, բացառությամբ այն դեպքերի, երբ անհնար է գնման առարկայի բնութագրումն առանց դրանց: Հղումներ օգտագործելու դեպքում հատկանիշների բնութագիրը պետք է պարունակի «կամ համարժեք» բառերը, իսկ ՀՀ կառավարությայն 04․05․2017թ․ թիվ 526-Ն որոշմամբ հաստատված հավելված 1-ի 22-րդ կետի նախատեսված է դրույթ՝ … Ապրանքների գնման դեպքում հղումներ օգտագործելիս ներկայացվում են որպես համարժեք առաջարկվող ապրանքների ֆիրմային անվանումը, մոդելը և արտադրողը: 
ՀԱԷԿ-ը չի կարող առաջարկել համարժեք տարբերակներ, քանի որ սարքավորումները տեղադրված են համաձայն նախագծերի կամ այլ փաստաթղթերի: Համարժեք տարբերակը մինչ շահագործման հանձնելը պետք է համաձայնեցնել նախագծողի կամ այլ պատասխանատու մարմնի հետ, որ պահանջում է ժամանակ, գումար և հակասում է գնումների օրենսդրությանը:
Հաշվի առնելով, որ ՀԱԷԿ-ը հանդիսանում է միջուկային օբյեկտ, հետևաբար, աշխատանքների մեծ մասից է կախված անվտանգ շահագործումը, ուստի անխափան շահագործման տեսանկյունից խիստ անհրաժեշտ ենք համարում, որ մասնակիցը պետք է ունենա նմանատիպ աշխատանքների փորձառություն, աշխատանքային ռեսուրս, տեխնիկական և ֆինանսական միջոցներ, լիցենզիաներ, որոնք որ կպահանջվեն տվյալ աշխատանքը կատարելու համար:
ՀԱԷԿ-ի անվտանգ շահագործման տեսանկյունից հաճախ խիստ անհրաժեշտ է լինում մեկ չափաբաժնում ներառել տարբեր բնութագրեր ունեցող գնման առարկաներ, օրինակ՝ նախագծում, մատակարարում և տեղադրում: Նշված խմբավորումը չկատարելու արդյունքում ունենում ենք մեկից ավել պայմանագրեր, որը բերում է որակի և ժամանակի կորստի, երբեմն անհնարին է լինում ավարտել աշխատանքն ամբողջությամբ:
«Գնումների մասին» օրենքի 25-րդ հոդվածի 2-րդ մասի համաձայն՝ արգելվում է խմբավորել առանձին բնութագրեր ունեցող գնման առարկաները մեկ չափաբաժնում, բացառությամբ այն դեպքերի, երբ պատվիրատուն հիմնավորում է նման խմբավորման անհրաժեշտությունը: 
Բացառությամբ ժամկետի սղության հիմնավորմամբ մնացած հիմնավորումները կարող են դիտարկվել սուբեկտիվ /ոչ ապացուցողական/ և կարող են ունենալ երկակի մեկնաբանություն: 
Հաշվի առնելով այն հանգամանքը, որ ՀԱԷԿ-ի անխափան շահագործման համար անհրաժեշտ գնման առարկաների գերակշիռ մասի արտադրողները, մատակարարները հանդիսանում են օտարերկրյա կազմակերպություններ, անհրաժեշտ է հրավերով սահմանել, որ հայերեն և օտար լեզուներով հրապարակվող տեխնիկական բնութագրերի միջև տարաբնույթ (երկակի) մեկնաբանման հնարավորության դեպքում նախապատվություն տրվի հրավերով նախատեսված լեզվով հրապարակված տեքստին, իսկ մասնակիցները հայտերը կարող են ներկայացնել հրավերով սահմանված լեզուներից որևէ մեկով:

2. Ակնկալվող արդյունքը, կարգավորման նպատակը և բնույթը.

Նախագծի ընդունումը ՀԱԷԿ-ին հնարավորություն կտա շահագործման ժամկետի երկարացման և ընթացիկ կարիքների համար անհրաժեշտ գնման գործընթացներն իրականացնել մասնագիտացված, փորձառու կազմակերպություններից՝ սահմանված ժամկետներում և նշված տեխնիկական բնութագրով: 
Նախագծով առաջարկվում է Հայկական ատոմային էլեկտրակայանի N 2 էներգաբլոկի շահագործման նախագծային ժամկետը կրկնակի երկարացնելու ծրագրի, ինչպես նաև ընթացիկ կարիքների համար անհրաժեշտ գնման գործընթացները կատարել սահմանված ժամկետներում:

3. Նախագծի մշակման գործընթացում ներգրավված ինստիտուտները և անձինք.
 
ՀՀ տարածքային կառավարման և ենթակառուցվածքների նախարարություն, ՀԱԷԿ:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.

Նախագծի ընդունման կապակցությամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում և ծախսերում փոփոխություններ չեն նախատեսվում:


5․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

«Հայկական ատոմային էլեկտրակայանի 2-րդ էներգաբլոկի շահագործման ժամկետի երկարաձգում» ծրագրի անհրաժեշտությունը բխում է ՀՀ Ազգային ժողովի 2021թ. օգոստոսի 26-ի ԱԺՈ-002-Ն որոշմամբ հավանության արժանացած «Հայաստանի Հանրապետության կառավարության ծրագրի (2021-2026թթ.)» 3.4 կետի «Էներգետիկա» բաժնից, 
ՀՀ կառավարության 2021թ. հունվարի 14-ի № 48-Լ որոշմամբ հաստատված Հայաստանի Հանրապետության էներգետիկայի բնագավառի զարգացման ռազմավարական ծրագրից (մինչև 2040 թվականը) և դրա իրագործումն ապահովող ծրագիր-ժամանակացույցից: Ծրագրի նպատակն է Հայկական ԱԷԿ-ի երկրորդ էներգաբլոկի մինչև 2026թ․ անվտանգ շահագործման ապահովումը, ինչպես նաև այդ ժամկետից հետո կայանի անվտանգության հիմնավորման դեպքում, դրա շահագործման ժամկետի լրացուցիչ երկարաձգումը։


